
Paulo ele basi 2 Koleto

Tshipita 1
1 Paulu, ekima eeki Kilisto osokolaka ma lolango londa Nkumundjeyi,
la wind'iso Timote, eele Ekelezia eeyali nda Koleto, la eele baakiliamaki
bia baayali nd'Akaya bankuma. 
2 Lolango loopha l'iyeli loyaale eel'inyo, la wee mele Nkumundjeyi, ise
ya Nku'endiso Yeso Kilisto. 
3  Litombiama  liyale  eele  Nkumundjeyi,  ise  ya  Nkum'endiso  Yeso
Kilisto, Aph'endiso end'iseyi, Nkumundjeyi eetokya mpamba ; 4 Ande
litokembiaka  ayal'iso  la  djeelo  bia,  nda  iso  likembia  bankina  nda
djeelolindiyo, iyopho iitokembia Nkumundjeyi. 5 Laalika seeyala djeelo
phala wuli bonda Kilisto, seeko nde seeyala ekembielo mele Kilisto eko.
6 Wookeende iso teenyama eelo, eende nda inyo likembiama la yaaya
iiko.  Wookeende  iso  tookembiama,  eyali  nda  l'inyo  likembiama,
ekembiamelo  litokitshaka  nda  iso  liphikama,  wookeende toophikama,
tokoyala  l'itshili  nkula  nd'eelo.  7  Eelila  iso  meel'inyo  eyali  iyopho
inkina, laalika iso yeyaka mbo : sees'inyo yeena eelo l'iso lokokembiama
phiophio l'iso. 
8 Bain'iso, iso lilangaka inyo yeeya ssekiso oyaaka la djeelo wûli boiko
y'Aziya, la bolito bon'onene, booleki mpamba end'iso booki eel'iso ; iso
tokaneliaki nko mbo toowa. 9 Toki l'ekoka enda beweli nd'ateny'andiso,
nda iso totolekolake likenelia  meele  iso mele,  eende nd'iso  lilila  nko
meele  Nkumundjeyi,  oondetola  banto  baawaki.  10  Ande  aotimola
m'eweli ben'onene, aokokoka litimola ma nkoko. Iso tolila mbo faf'ene
aokotimola m'eweli. 11 L'inyo lootokimanya aandotsh'inyo eele Nkolo,
laalika  banto  phala  buteya  Nkolo  elonga  ma  bokay'akaya
bookis'okokaka phala en'anto. 
12 Iso tooyaambia nda djoyi line :  la betema bend'iso beyali temonyi
end'iso  mbo :  iso  tokenda  ndany'anto  bana  motshi,  ilekoleko
nd'ateny'aninyo,  laiyakata  eele  Nkumundjeyi ;  ephoyali  na  mpima
en'anto,  eende  ma  lolango  lopha  l'iyeli,  lona  Nkumundjeyi.  13  Iso
totolokotelaki  baoyi  bankina,  nko  baiko  banen'inyo  la  band'alol'inyo.
Emi ndila  mbo :  inyo lokeya baoy'ako elenge nd'esuka.  14 Seek'inyo



oteeyaka  empuli  ay'inyo :  iso  toyali  litombiama  lin'inyo,  inyo  loyli
litombiama lind'iso nada wina bonda Nkolo eendiso Yeso. 
15 Aal'iso  seeko,  eekimi  osangiaka  liyaka  eel'inyo boso,  laalika  inyo
loyale  l'osalangano  boomoli.  16  Emi  nangaki  lileka  m'okinyo  nda
likenda nda Makedoniya,  ma Makedoniya ko yûta  eel'inyo,  nda  inyo
lindekia  nda lokendo enami wûli  bonda Judiya.  17 Aakimi osangiaka
seesoko, emi nki nde l'okanano ? Baaoyi bakimi osangiaka, nsagiaki nda
djonge, n'emi yimelia la litona mbal'ephoko ?
18  Eende  seeyali  Nkumundjeyi  l'itshili,  djoyi  lindiso  eel'inyo  litoki
yimelia  la  litona  mbaal'ephoko.  19  Laalika  Yeso  Kilisto,  bosoka
Nkumundjeyi,  okiso  olosangelaka  baoyi  banande,  l'emi  la  Silvano  la
Timote atoki yimelia la litoa mbal'ephoko. Ee l'ande eyali betsho bia nko
yimelia.  20  Laalika  baoyi  bia  baasangia  Nkumundjeyi  liyalaka  la
yimelia  eel'ande.  Seeko  nde  ndaikela  Apha  seesoko  liyalaka  nko
eel'ande,  nda Nkumundjeyi itombiama.  21 Nkumundjeyi  aotokekemia
iso l'inyo eele Kilisto, aotokosa nsali. 22 Ande aotila ikotelo, aotokaya
ephopho end'asimba batshunga nd'etem'endiso. 
23 Ay'emi yeetaka Nkumundjeyi temonyi nda loomo lon'ami mbo : Emi
ndotone  liyaka  nda  Koleto  djoyi  linda  mpolotshaamela.  24  Iso
toph'aphamele  yimelia  lin'inyo,  toyali  nde  batanyi  ban'inyo  nd'osalu
bon'inyo, ndjoyi linda inyo loophikikalanda limelia lin'inyo.

Tshipita 2
1 Emi nsangiaki djoyi line ayemi mbo : Mpute liyaka eel'inyo laokonyo.
2 Wook'ende ndoolokonya, okono oolosalanganya lomi ? Apha nko one
ookimi okoonyaki? 3 Emi nkotaki djoyi lisoko laalika mpolange liyala
laokonyo  meele  bane  baakoki  linsalanganya  ayaka  lomi  emi.  Emi
nsangiaki  eel'inyo  inyauma  ay'emi,  bosalu  la  bosalangano  bon'ami
boyalibon'inyo inyauma.  4 Laalika  ma bolialengi  bon'onene nd'otema
ekimi olokotelaka bonkanda la baisoyi nda baiso. Etoki nda lilookonya,
eki nde nda inyo yeeya lolango lond'ilekoleko looyal'emi laako eel'inyo. 
5 Wook'ende bonto aoyela lokoonyo, ande aphonkonye emi mele ontolo,
laalika  nd'iyopho  iimo,  apha  nda  lilekola  lilookonya,  bont'osoko
alookonya  l'inyo.  6  Djeelo  lin'ande  liyaalaki  la  eel'inyo  baalekolaki
phala.  7  M'aako  eyali  bolotshi  yoophophelia  bembe  ben'ande  la



yokembiaka,  aphoophinda  litekiama  laokonyo  looleki.  8  Asoko  emi
ndoolonda  ayemi  mbo :  lokembiaka  lolango  lon'inyo  eel'ande.  9  Ma
djoyi line nde esimi likota nda lilomeka, kina loyali likelaka baoyi bia
baalosangel'emi.  10  Wook'ende  loophophelia  bonto  bembe  ben'ande,
lemi  ndokophophedia  baoyi  bakimi  olophopheliaka  inyo.  Emi
ndooloophophelia nda baiso banda Kilisto m'otsha bon'inyo. 11 Laalika
satana aphoyoolekola mpamba: iso yeeyaka bekeleli ben'ande. 
12 Akimi okitaka nda Toroa l'osako bond'olotshi bonda Kilisto, aakiyo
ondipholelaka  lokuke  eele  Nkumu.  13  Emi  ntoki  la  wee  nd'otema
bon'ami, laalika ntotana boona ngoya Tito. Asoko emi y'asusa lintolo ko
ileka linami nda Makedoniya. 
14 Eende Nkumundjeyi  ooyali  litotshumiaka mboka betsho beuma la
baoyi  banda ilekoleko eele  Kilisto,  ande ooyali  litshanganyaka boufu
bond'asimba ban'ande nda liteetenyi bia mal'iso, atombiame. 15 Laalika
iso toyali boufu bond'asimba bonda Kilisto eele Nkumundjeyi eele baiko
baasiikiama, la eele bane batshuaki. 16 Eele omoli toyali boufu bonda
m'eweli  nda  likendela  beweli;  eele  bankina  toyali  boufu booyoyi  ma
loomo  nda  likendela  loomo.  Okono,  osookoka  nda  baoyi  bane?  17
Laalikaiso to phoyali seenda phala en'anto, baayali liphiitaka djoyi linda
Nkumundjeyi, iso toyali nde seenda banto banda soosolo, seenda banto
baasokolamaki m'ele Nkumundjeyi, toyali litephelaka eele Kilisto nda
baiso banda Nkumundjeyi.

Tshipita 3
1 Iso tuangola liyaatshumia? Nkina toyali la mpekwa enda nkota inda
iyoyatshumiaka eel'inyo, nkula mel'inyo seekela baamoli? 2 Inyo mele
loyala  bonkanda  bond'iso  bonda  liyaatshumia,  bonkand'osoko
bookotama nda betem'en'inyo, nd'oko yeeyana la yaalolama eele banto
bia. 3 Inyo leeyama seenda bonkanda mbo: Inyo loyali bonkanda bonda
Kilisto  bookiso  osokolaka,  bootokotama  l'asi  y'onkanda,  book
bokotamaki  l'Ephopho  end'Olotshi,  enda  Nkumundjeyi  enda  loomo.
Boko botokotamaki ndaiphaso ya lindaiyoko, eende nda liphaso linda
betem'en'inyo. 
4 Elingamelo esoko eyali  l'iso eele Nkumundjeyi m'ele Kilisto.  5 Iso
mele tophokoke likanelia: eemba eeyaka mél'iso mele ekoki litokokia



nd'iso meele Nkumundjeyi. 6 Ootophilwaki nd'iso liyala bakambi banda
nkuko end'ooto, apha bakambi banda baoyi baakotamaki bantolo, eende
bakambi band'Ephopho end'Olotshi; laalika djoyi lintolo litoongiaki, aye
Ephopho end'Olotshi litokaka iiko. 
7 Aye nde nkina iyopho inda'ikamba indabeweli  eekotamaki la baleta
nda  mbaoko,  eeyakaki  mbal'ephoko  la  ememielo,  iyopho  iiki  basi
Isaliyele  bateya  liphala  elongi  ena  Moose  tee,  laalika  ememelio  eeki
nd'elongi enande, ememelio eko eki iyokitiketalaka. 8 M'ako, ekambelo
end'Ephopho  end'Olotshi  apholekole  nde  liyala  l'ememelio  luleki?  9
Laalika nkina ekambelo enda yuumb'oloko eeyale l'ememielo, ememielo
enda baoyi band'olotshi eekolekola ememielo esoko. 10 Soosolo baoyi
baaki  l'ememielo  eleng'elenge,  baphotshiki  l'ememielo  faf'ene,  laalika
ememielo ene eelekola esoko.  11 Laalika nkina baoyibaakitelaki  baki
l'ememielo, baoyi baatshiki baokophinda lilekola ememielo. 
12 Laalika m'elingeelo iiko nde eyaliiso la bolo phala, aasangel'iso banto
djoyi. 13 Apha seeki Moose, ooliphaki etoo enda eliphamelo nd'elongi
enande  nda  basi  Isaliyele  baphoyena  esuka  enda  baoyi  aki  bako
ookitelaka.  14 Eende nkanelia  ind'iyo tokembaki  elenge nde win'one,
aand'alola iyo nda nkuko end'elenge, etoo eko eeliphamaki eel'iyo elenge
nde win'one, laalika eko eelimolama mele Kilisto. 15 Aye elenge nde
win'one, aandalol'iyo bonkanda bonda Moose, iyo yiimolaka etoo ek. 16
Aye aakalimwa bonto eele Nkumu, iyo yiimolaka etoo eko. 17 Nkumu
ayali  Ephopho  end'Olotshi,  liyaumela  liyali  m'ako.  18  Aye  isauma,
aaphl'iso ememielo enda Nkumu lailongi phololo, seenda nd'ilendelia,
iso  likalimwaka  nda  waaphemelo  bonkina,  la  nda  ememelio,  m'ele
Nkumu eeyali Ephopho end'Olotshi. 

Tshipita 4
1 M'ako,  nd'iso  liyala  l'olemo bone  ma  iseyi  inda  Nkumundjeyi,  iso
topholemve.  2  Eede  iso  tootona  baoyi  baandishi,  banda  nsonyi,  iso
tophokele  baoyi  band'aphopho,  nkina  litshuya  banto  la  djoyi  lina
Nkumudjeyi,  eende  iso  toishola  baoyi  banda  soosolo.  M'ako
toyaatshumia la soongi en'onto l'onto nda baiso banda Nkumundjeyi. 3
Wok'eende  bosako  bond'olotshi  bondiso  booyale  bond'etoo  enda
likukamaka,  loko  lookukama  nko  eele  banto  baatshwaki.  4



Etombiatombia ena motsh'ine aokitsha baiko baaphemelie seenda bauwu
na mpima la nkanelia ind'iyo, laalika bononyi bond'osako bond'olotshi la
ememelio  enda  Kilisto,  ooyali  ewanelo  enda  Nkumu  djeyi
botaaphetelake.  5  Laalika  iso  tophoyaasange,  iso  tosangande  Kilisto
Yeso ooyali Nkumu, isomele toyali nde bakambi baninyo nda djoyi linda
Kilisto.  6  Laalika  Nkumudjeyi  akelaki  mbo:  Bononyi  bokopheta  nda
wilima, boko boopheta nda betem'endiso,  nda litokaya iyane lindeeya
ememielo enda Nkumudjeyi nd'elongi enda Yeso. 
7  Aye  iso  toyali  la  toma tonda  litomanya  ndaitetenyi  l'inanse,  laalka
bonene  bonda  mpamba  eeleki  eyalim'ele  Nkumudjeyi,  apha  m'eliso
mele.  8  Iso  toonyokwama  ma  yuuli  bia,  aye  nde  totokakieme;
tookanyanyema,  aye  totolemve.  9  Baotenya  djeele,  aye  tototoname;
bautumba n'anse, aye totoliakeme. 10 Betsho bia iso litoliaka ilembetelo
inda beweli benda Kilisto Yeso nda baonge band'iso, nda lomo londa
Kilisto leenye nda baonge badiso. 11 Laalika iso baayali la loomo, toyali
lileesamaka  nda  beweli  m'otsha  bonda  Yeso  djoonge  ndootsh'onda
loomo  londa  yeso  leenye  nda  boenge  badiso  band'eweli.  12  M'ako
beweli beekamba bolemo ndateny'and'iso, la loomo nd'antenyandiso. 
13 Ako iso toyali l'utema bonda yiimelia isauma, seekela bakotelo mbo:
Emi  nimeliaki,  seeko  nde  seekimi  otephelaka,  la  iso  toimelia,  la  iso
tootephela;  14  Laalika  iso  yeeyaka  mbo:  oondeetolaki  Nkumu  yeso,
aokoteemia l'iso  l'inyo nd'oson'ande.  15 Laalika baoyi  bia  bayali  nda
botsh'oninyo, laalika lolango loopha l'iyeli lophule eele banto bomaka, la
uuteyelo end'elonga lolekola nde ememielo enda Nkumundjeyi. 
16  M'ako,  iso  tophelemve.  Eende  nkula  baonge  bandiso  liwaaka,
betem'endiso liyaakank'ontoo wina la wina. 17 Laalika djeelo lind'iso
lind'isali ya faf'ene liyoolekola litaasele ememielo end'onene botshwako.
18 Laalika iso tophopale toma toneenya, iso tophalande toma topheenya,
iso  tophalande  toma  topheenye,  laalika  toma  toneenya  toyali  tonda
faf'ene, aye toma topheenye toyali tonda botshwako.

Tshipita 5
1  Iso  yeeyaka  mbo  :  Aatshangba  lomi  loolu  londa  djoonge  l'indiso
lin'amotshi,  iso  toyali  la  loolu  l'ooyali  mele  Nkumundjeyi,  loolu
loototongamaki  l'akata,  loko  loyali  botshwako  nda  loola.  2  Soosolo,



aayal'iso nda loolu lone, iso toyali yiimaka, tokombola nd'iso likukama
l'ekukamelo  end'iso  eele  ma  loola.  3  Aalota  lom'iso  seeko,
baphongototana lomi betaka. 4 Laalika nda soosolo, is'ane baayali nda
loolu lone toyali yiimaka ma belito bendiso, apha ndiiso liyala betaka,
eende  ndiiso  lilotshama  nda  ene  eeyali  beweli  yeenya  n'ene  eeyali
loomo. 5 Ootophonga nda djoyi eele Nkumundjeeyi, ootokaaki Ephopho
end'Olotshi batshunga. 
6  M'ako  iso  toyali  likembaka  nd'otema  wina  bia.  Iso  tweya  mbo:
Aayal'iso nda djoonge, iso tophoyali oka Nkumu. 7 Laalika iso tookend
nde la  yiimelia,  apha  la  loomo.  8  M'ako toyali  la  loonga,  toophinda
lilanga yiima ma djonge, nd'iso liiyala oka Nkumu. 9 Ma djoyi lisoko,
iso  lilangaka  yoosalanganya,  eyale  nda  djoonge,  eyale  tophoyali  nda
djoonge.  10  Laalika  liiyali  l'iso  isauma  yeenga  bosoo  bonda  elombo
enda Nkumu, nda bonto l'onto yaambo ene eekiaande okelaka aaki ande
nda djoonge, eyale bombe, eyale bolotshi. 
11 Laalika iso yeeyaka bopholu bonda Nkumu, iso toyimelia banto, la
iso  twenya  eele  Nkumundjeyi.  Emi  ndoolila  mbo :  tweeyama  la  nda
nsoongi  in'inyo.  12  Iso  tophuute  liyaatshumia  eel'inyo,  aye  nde
toolotshikela  liphole  lin'inyo  liyaamemia  nd'otsha  bond'iso,  nda  inyo
liyala  laa  mpamba  end'inyo  yûteya  mbuto  eele  baiko  baayali
liyaamemiaka  nda  mbaiso  ban'anto,  apha  nd'etema.  13  Wok'ende  iso
twengesana ma mpima, djoyilisoko liyali lina Nkumundjeyi. Nkina iso
la  mpima  end'olotshi,  djoyi  lisoko  liyali  lin'inyo.  14  M'alika  lolango
londa Kilisto loyali litophalaka, laalika iso yiimeliaka, aki bont'ophoko
otoweelaka,  isauma  toowa.  15  Ande  atoweelaki  isauma,  nda  baiko
baayali la loomo batoyaalake la loomo m'ele iyo mele, eende m'ele one
ondaawelaki oondetshwaki m'eweli nd'otsha bond'inyo. 
16 Asoko ma faf'ene,  iso  tophuute  yeeya bonto  ma djoonge,  seekiso
yeeyaka Kilisto nd'iyopho inda djoonge, tophuute yweyaiyopho isoko.
17  Asoko  nkina  bonto  ayali  eele  Kilisto,  ande  aoyala  aangamelo
end'otoo.  Baoyi baaki y'elenge baoleka, baoyi bia bayee betoo. 18 Aye
nde baoyi  bia  baayali  m'ele  Nkumundjeyi  oyaasambiaki  l'iso  bomele
m'ele  Kilisto,  la  ootokaaki  ekambelo  eesambiamaki  ayaande ;  19
Nkumundjeyi  ayaaki  ele  Kilisto  nda  lisambia  basi  motshi  laande,
ephoyali  nda  yaalelia  seedjak'iyo  lingembe,  eende  seekiande



otaambeliaka  djoyi  linda  litosambia.  20  M'ako  iso  toyali  likimalinda
Kilisto, seeki Nkumundjeyi oloondaka ma belumvu bend'iso. Iso toyali
l'osalu nda djoyi line linda kilisto ayiiso mbo : Leekesanelaka la Kilisto.
21  One  ooteya  baoyi  ban'ombe,  Nkumundjeyi  aoluaambia  seenda
bolambo bonda baoyi ban'ombe m'otsha bond'iso ; nda iso liyala seenda
bolotshi bonda Nkumundjeyi nd'otem'onande.

Tshipita 6
1 Iso tokamba iso la Nkumundjeyi, ako nde eeloond'iso mbo lotaambake
lolango  loopha  l'iyeli  londa  Nkumundjeyi  wamamba.  2  Laalika  ande
oosangaki mbo :  nd'etamb'endolotshi,  emi ndookokee ;  wina bond'iko,
emi  ndookotane.  Oka,  faf'ene  eyali  etambe  end'olotshi,  faf'ene  eyali
etambend'iko. 
3  Taambeliake  bonto  eemba  enda  yoobanya  iyaku,  laalika  iyopho
iikamb'iso  iphoyeetama.  4  Aye  nde  nda  baoyi  bauma,  toyaatshumie
seenda  bakambi  banda  Nkumundjeyi :  nda  yiikikia  enda  phala,  nda
djeelo, nda bosamba, nda baoyi banda likitshama iyele. 5 Nda etekieelo,
nda mbulu  inda  nkandju,  nda  mposo,  nda  inyoko,  nda boulamu,  nda
likila  toma  tondaila,  6  Nda  phetopheto,  nda  esalo,  nda  liyaakata
end'elenge,  nda  iseyi,  nda  Ephopho  end'olotsshi,  nda  lolango  loopha
laokeso, 7 Nda djoyi linda soosolo, na mpamba enda Nkumundjeyi, nda
beloto  bendaita  benda  baoyi  band'olotshi,  nda  loo  lond'olome  laonda
loom'oso ;  8  Nda  ememielo  l'itshiyo,  la  lokomu  lon'ombe  la  londa
bolotshi ;  seenda  basi  bophoto  seekinde  tosanga  soosolo ;  9  Seenda
banto  baapheyane,  sekinde  teeyana  bolotshi ;  seenda  band'asa  liwa,
sekinde  toyali  la  loomo ;  seenda  baanyokolama,  ko  batotoliake ;  10
Seenda banto bayaakonya,  seki toyali  l'osalu betsho bia ;  seenda basi
boola, sekinde iso banoongia banto phala ; seenda banto baapha l'emba,
sekinde iso baayali baa nkolo ya toma bia. 
11  Basi  Koleto  eee,  belumvu  bendiso  beelifa  el'inyo,  betem'endiso
beeyala  phololo.  12 Inyo lophoyali  nkaka ndet'em'endiso,  eende inyo
mele  baayali  nkaka  nda  lolango  lond'inyo.  13  Ndaikimana  l'inyo,
ndoolosangela seena baan'ami, loliphola l'inyo betema phololo. 
14  Lotooswanake  la  bane  baaphimelie.  Laalika  bolotshi  l'ombe
baphoswaane. Iyane la wilima baphoyali phiophio. 15 Kilisto la Beliala



baswaana nko ?  Bonto oonemelia la bonto oophiimilie basangi itetenyi
iko  no?  16  Limemia  Nkumundjeyi  la  limemia  baphopho  ephosangi.
Laalika  iso  toyali  ememielo  enda  Nkumundjeyi  enda  loomo,  seeki
Nkumundjeyi mele osangaka mbo : Emi ndookoyala nda betem'endiyo,
ndookokenda  l'iyo  nd'etem'endiyo,  emi  ndookoyala  Nkumundjeyi
endiyo, la iyo baokoyala banto banami. 
17  Asoko  liima  m'ateny'andiyo,  loyaasuma  mel'iyo  nde  seesanga
Nkumu,  lotokataake  emba  en'ombe,  aako  nde  elaamba  lomi  emi.  18
Ndookoyala seenda Iso eninyo, inyo lookoyala baana banami y'ele la
banaimato, nde seesanga Nkumu eeleki mpamba.

Tshipita 7
1  Ako  nde  baind'iso  banda  lolango,  aayal'iso  laitangielo  line,
toyaaphonge  ma  londjoo  bia  londa  djoonge  laond'etema,  tolonganye
baoyi band'ekila l'opholu bonda Nkumundjeyi. 
2  Lotolipholiebetem'eninyo. Iso totokelela bonto bombe, iso totophiita
bonto nkula ophoko, iso totolimba bonto. 3 Emi mposange seesoko nda
lilokaya  ekoka,  laalika  emi  nsangaki  boso  ay'emi:  Inyo  loyali  nda
beteem'endiso,  nda  liwa l'iso,  nda  liyala  la  loomo l'iso.  4  Emi ndjali
l'elingelo  enda  boolo  bon'inyo.  Emi  ndjali  l'onsemo  bond'olo
nd'otshi'oninyo. Emi ndoololiama l'ekembielo ; ndoolola l'osalu booleki
nda djeelo lindiso bia. 
5  Nkula  aakimi  okitaka  nda  Makedoniya,  baunge  bandiso  batûtshaki
eende tooyokwamaki wuuli biabata baki m'andja, bopholu nd'otema. 6
Aye nde nkumundjeyi ooyokembie bayaakitelia, ande aotokembie aaki
Tito  oyakaka.  7  Apha  nko  ma  eyakelo  enande  entolo,  eende  iso
tokembiamaki m'el'ande akiande okitaka la litosangela ekombelo en'inyo
la  lilelo  lin'inyo la  mposa  en'inyo nda  djoyi  linami.  Ako nde  aakimi
liphindaka yooka bosalu. 
8 Nkula lokota lonami loolokonye, emi mpoyaaphele nda djoyi liiko :
ndjaphelaki  boso (laalika  ayemi  mbo :  lokata  liiko  loolokonye  betshi
itshila),  9  Aye  faf'ene  emi  ndjali  l'oosalu,  ephoyali  ma  seekimi
olookonyaaka, eende ma inyo looyaakonye, elenge nde inyo likalimola
betema seenda lolango londa Nkumundjeyi, nda lototshweyaake nkula
eemba  m'otshi'ondiso.  10  Laalika  lookonyo  looyala  seenda  lolango



londa nkumundjeyi iyokitaka n'onto likalimola botema nda yâya iiko.
Bonto  aphoyaaphele  nda  seeko,  aye  lookonyo  lond'asi  motshi
iyokitshaka bonto nda beweli.  11 Lophala  phele,  laalika looyaakonye
seenda lolango londa Nkumundjeyi,  djoyi liko liyoolokitsha nda inyo
litomanyema en'onene nd'etema bedn'inyo, la inyo lilongiama, la nkele,
la bopholu, la ekombolelo, la mposa, la lisombolia. Inyo loyaalongiaki
nda  baoy'ane  bia.  12  Seeko  nde  eekimi  olokotelaka,  ephola  mbo
ndookela  djoyi  liin'ombe,  ephoyali  ma one okiande okelelaki  bombe,
eende ma etomanyelo en'inyo eel'iso nda baiso banda Nkumundjeyi. 13
Seesoko iso tokembiamaki.
Nda  ekimbiamelo  end'iso,  eeko  bosalu  bond'iso  liyaka  phala  laalika
booki  la  Tito,  laalika  iny'auma  losaanganyaki  botema  bon'ande.  14
Laalika  emi  ntokayama  nsonyi  aakimi  olotombiaka  eel'ande.  Eende,
seekiso  olongosangelaka  baoyi  bia  nda soosolo,  baoyi  ban'ami  banda
litombia  baakimi  osangaka  eele  Tito  beenyaki  mbo :  soosolo.  15
Lolango  lon'ande,  loolekola  phala  eel'inyo,  aandofuande  bon'inyo
inyauma,  asoko  alaambaki  l'opholu,  la  lolengi.  16  Emi  ndjali  l'osalu
laalika elingeelo eeyali l'emi m'otshi'on'inyo.

Tshipita 8
1 Djoyi linkina, baind'iso, iso lilangaka inyo yeeya lolango loopha l'iyeli
londa  Nkumundjeyi,  eekiande  okaaka  Ekelesia  enda  Makedoniya.  2
Asoko  nda  bomekano  bonda  djeelo,  bosalu  bond'iyo  bonda  phala  la
boola bond'iyo bophindaki yuulela lolango end'inyo. 3 Emi ndoolosange
seenda bonto oneenaki mbo : seenda boolo bond'iyo, la lilekola boolo
bond'iyo, iyo mele ba leesaki toma ; 4 Btoondaki ilekoleko nda lolango
loopha l'iyeli looki yeekesnela lind'iso, enda likambela bekilami. 5 Iyo
balekolaki  elingamelo  end'iso ;  boso,  bayaaleesaki  eele  Nkumu  la
eel'iso, ma lolango londa Nkumundjeyi. 6 M djoyi line, eekiso yiikelaka
Tito, ande oonangolaki bolemo bone boso, n'ande yaasa likokia lolango
loopha  l'iyeli  lone  eel'inyo.  7  Seek'inyo  okokaka  nda  baoyi  bia  nda
yiimelia, la nda bosangeli, la nda asoko laasaka likokia la lolango loopha
l'iyeli. 
8 Emi mpolosangele djoyi line seenda engembe, eende nda inyo yeeya
soosolo la lolango lon'inyo la nkaso en'ankina. 9 Laalika inyo yeeyaka



lolango l'opha l'iyeli londa Nkumu end'iso Yeso Kilisto ay'inyo mbo :
Nkul'ande aki boongi, ande ayaaki boola m'otshi'on'inyo, nda inyo liyaka
baongi ma boola bon'ande. 
10 Emi ndoolosangelaa nkanelia in'ami nda djoyi line : Eleki bolotshi,
inyo bane baanagolaki djoyi line mbula eelekaki, n'inyo lisilia faf'ene,
apha nko likela lintolo eende la lilanga likela. 11 Aye faf'ene losiliaka
likela,  seek'inyo lisangiaka, asoko loyaaka la mpamba enda lisilia.  12
Wok'ende mposa eyali, lon'imeliama seenda iyeli eele bonto, apha iyeli
iiphaand'okatshi. 
13 Emi mposange djoyi lina nda baamoli basalangane, la inyo loyale
laokonyo.  14  Eende  ndaa  yeelia  iyeli  phiphio,  toma  ton'inyo  phala
nd'etamb'ene,  tookoka  nda  baphombo  band'iyo,  laalika  toma  tond'iyo
mele phala tophokokie baphombo baan'inyo. Asako lookelama phiophio.
15  Seekotamaki  mbo :  one  oosweenyaki  phaala,  atoki  l'emba
eetshikalaki ; ooswenyaki isali, atosamba. 
16  Aye  touteya  Nkumu  elonga,  laalika  ande  aila  mpima  enda
lilotomanya  bolotshi  nda  botem'onda  Tito.  17  Ephoyali  m'alika  ande
ayiimelie  lilako  lind'iso,  eende  l'ande  mele  aki  l'osalangano  phala,
aokende eel'inyo ma lolango lon'ande. 18 Ako iso toyosokolaki wind'iso
l'ande, ande ooyali la lokumu nd'osakobond'olotshi eele Ekelesia euma.
19 Apha nko ma djoyi lisoko lintolo,  eende ande asonamaki la m'ele
Ekelesia,  nda  lileka  l'iso  la  lolango  lone  loopha  l'iyeli,  m'eko
eekambel'iso  nda  liina  lina  Nkumu,  nda  litshumia  banto  bosalangano
bond'iso.  20  Iso  toyimelia  djoyi  line,  nda  bonto  atotofundake
m'otsh'onda  bokaakaye  bone  bond'okambeliso.  21  Laalika  iso  toyali
yiilaka  mpima  nda  baoyi  banda  bolito,  apha  nda  baiso  nada  nkumu
ontolo, oo la nda baiso band'anto. 
22 Iso tosokolaki wiin'iso bolongo l'iyo, toyeelie nkaso en'ande mbala la
mbala  nda  baoyi  phala,  aye  nde  nkaso  eko  eelekola  faf'ene,  laalika
elingelo en'onene eeyali l'ande eel'inyo. 23 Wook'ende bauluuwola djoyi
linda Tito, ande ayali bonto oond'ekesana l'emi la win'ami bokambi nda
djoyi lin'inyo ; la bain'iso iyo bayali likima linda Ekelesia,  iyo bayali
ememielo  enda  Kilisto.  24  M'ako  laatshumiaka  iyeli  inda  lolango
lon'inyo boso bonda Ekelesia, la liyaatombia lind'iso nd'otshi'on'inyo.



Tshipita 9
1  Emi  lako  djoyi  lindailokotela  nda  likambela  banto  band'ekila.  2
Laalika emi  yeeyaka bosalangano bon'inyo,  bookimi  olokumiaka eele
basi Makedoniya ayemi : basi Akaya baoyaphonga bokundji ya mbula.
Bosalangano bon'inyo yaasaka yeelama la phala en'aamoli baand'iyo. 3
Aye  emi  ndosokola  bain'iso,  nda  liyâtombia  lind'iso  nd'otshi'on'inyo
litoyalake  boyalaayala.  Seekimi  osaangaka,  emi  lilangaka  inyo
liphongama. 4 Nkina banto baamoli baoyake lomi lemi ma Makedoniya,
nd'iyo iyolotana lotophongame, ephuuta liyali  seenda inyo iyokayema
nsonyi nda elingamelo ene. 5 M'ako eekimi okanediaka mbo : bolotshi
yoonda  baind'iso,  iyo  baangole  boso  liyaka  eel'inyo.  Iyo  basanganye
bekayaakaya beek'inyo litangiaka boso, laalika toma tiekotoyale seenda
bokayaakaya, apha la mpamba. 
6 Emi ndolosangela djoyi line mbo : bont'oonoona toma isali, aokomuka
toma isali ;  bont'oonoona toma phala, aokomuka toma phala.  7 Bonto
l'onto  aleese  seekiande  okaneliaka  nd'otema  bon'ande,  ephoyali
laokonyo,  ephoyali  la  mpamba,  laalika  Nkumundjeyi  lilanga  bonto
aleesa  l'osalu.  8  Nkumundjeyi  yeeyaka  lilophulelia  lolango  loopha
l'iyeli,  laalika  inyo  yaayaka  toma  bomaka  betsho  bia,  asoko
lookoyaphulelia  nda  belemo  bend'olotshi  benkuma.  9  Seekotamaki
mbo : one ootshangolaki toma akaaki basi boola bokayaakaya. Bolotshi
bon'ande  litshikalaka  liiyo.  10  One  ooyokaye  bayoone  toma  boopho,
ayaakaya  toma  tondaila,  aokolokaya  l'inyoboopho  bond'inyo  yoona,
aokophulia,  aokophululia  mamo  inda  baoyi  band'olotshi.  11  Inyo
longiama nda baoyi bia, laalika lolango lon'inyo loopha l'iyeli. Lolango
eko lookayela Nkumundjeyi elonga mel'iso. 
12 Laalika ekambelo y'olemo ene ephoyali nko nda likokia bephomba
bend'ekilami, eko eyali eephulia uteyelo end'elonga eele Nkumundjeyi.
13 Nda ekambelo y'olemo ene, iyo baokotombia Nkumundjeyi, laalika
bokeleli bon'inyo ma yiimelia bosako bond'olotshi bonda Kilisto, la ma
lolango lon'inyo eel'iyo la eele banto bia. 14 La iy'omele lilootsheliaka
Nkumundjeyi,  bolokombola  phala,  ma  lolango  loopha  l'iyeli  loonda
Nkumundjeyi  looyali  l'inyo.  15  Elonga  phala  eele  Nkumundjeyi  ma
bokayaakaya bon'ande boopheyane.



Tshipita 10
1  Emi  Paulu  ndoolosalanganya  nda  yikiikia  lin'inyo  la  l'iphiki  linda
Kilisto,  em'oko  ophindji  liketeliama  nd'oso  bon'inyoaayalemie  l'inyo,
aye  yuuli  benkina  emi  liyaaka  la  loonga  nd'otsh'on'inyo.  2  Ee,
ndooloonda  seene :  emi  mpolotshumie  loonga  lonami  nda  elingeelo
eeyali  l'emi  eele  bankina  baayali  litaaka  seenda  banto  baakenda  nda
djoonge. 3 Nkula iso likendaka nda baoyi banda djoonge, iso tophuune
bosela seenda bonda djoonge, 4 Laalika dipheko lind'iso yaita liphoyali
linda  djoonge,  liko  liyali  la  mpamba  enda  Nkumundjeyi,  enda
litshangola  liphola  linda  ita.  5  Iso  litshangolaka  nkanelia,  la  emba
end'aliko  bia  eeyali  loonsemo  la  esalo  enda  Nkumundjeyi,  toyali
litekiaka nkanelia bia, nda toko liyala nko n'anse banda Kilisto. 6 Iso
tokoyaaphonga  nda  lisombolia  bophelia  bia  aakoka  lomi  bokitanya
bon'inyo. 
7 Inyo liphalaka baoyi baneenya. Nkina bonto aoyekia mboayali bosoka
Kilisto, ande aphinde liyaatondola seeyali'ande bosoka Kilisto, eko nde
seeyali  l'iso.  8  Nkula  emi  ndooyaatombia  inanambo  nda  boopho
booyal'iso booki Nkumu otokaaka nda liloongola, emi mpongokayema
nsonyi.  9  Lotonenake  seenda  bonto  oolokaya  bopholu  nda  benkanda
benami. 10 Laalika iyo yikelaka mbo benkanda benami beyali bolito la
boolo, eyakelo en'ande bonkundjibon'ande boyali boolu; la djoyi lin'ande
liyali mpaapa. 11 Bonto iiko eeye djoyi line mbo: seeyali iso la baoyi
nda benkanda aph'iso oyali ako, seeko nde seeyala lomi iso nda bekeleli
bend'iso aayala lom'iso ako. 
12  Laalika  iso  tophoyali  la  loonga  londa  liyaalola  nkula  liyaaelia  la
banto  bankina  baayali  liyaatombiaka.  Eende  iyomele  liyaamekelaka,
liyâlieka, iyo bapha la mpima. 13 Aye iso topholange liyaatombia iyeeli
iileki, tookoyaatombia nd'iyeli y'olelo iiki Nkumundjeyi nd'iyeli ind'iso
issokita  eel'iso.  14  Iso  tophophumbulie  bolelo,  nkula  eekiso  otokita
eel'inyo,  laalika  iso  tokitaki  eel'inyo  boso  bonda  bosako  bond'olotshi
bonda Kilisto. 15 Iso topholekane bolelo bond'iso, nda liyaatombia nda
bolemo bond'anto bankina. Aye toolingamela mbo: ndateny'an'inyo nda
bolelo bond'iso, nd'iso likela bolemo booleki bonene, 16 Nda lisangela
baayali  yuuli  benkina  baayali  ma  wuul'inyo  bosako  bond'olotshi,
tophoyaatombie  nda  wuuli  bond'onto  onkina  nda  baoyi  baaki  ande



okelaka. 17 Eende one ooyali iyatombiaka, ayaatombie eele Nkumu. 18
Laalika bonto ayaatombia aimeliama, nko one ootombia Nkumu. 

Tshipita 11
1 Emi ntolanga inyo liyala l'emi l'iyema y'ondeyi. Aye inyo looyala l'emi
nd'iyopho  iko!  2  Laalika  emi  ndooyala  la  luwa,  luwa  londa
Nkumundjeyi. Laalika ndoyaasongia eele bolome ophoko, nda liloleesa
seenda iphoku yuomoto iiteyana la djuele eele Kilisto. 3 Aye emi ndooka
bopholu ayemi : seeki ndjwa otshuyaka Eva laokeso lon'ande, nkanelia
in'inyo  iphoophitana  ma  elonganyelo  enda  baoyi  banda  soosolo  la
phetoopheto eele Kilisto. 4 Ayaaka bonto iyoluusela weeki bonda Kilisto
enkina,  eekiso  otolosangela,  nkina  loamba  Ephopho  enkina,  eekinyo
otaamba  boso,  nkula  bosako  bond'olotshi  lokinyo  ootimelia,  inyo
losoimela bolotshi. 5 Laalika emi nkalemi mbo : emi mpoyali m'okongo
bonda baayakaki laikima baaleki banene nkula iyema. 6 Nkula mpeye
litephela, ephoyali seesoko nda mpima. Iso tototshumiaki djoyi lisoko
nda baoyi bia. 
7 Emi nkelaki nde bombe, akimi oyaakiteliaka, n'inyo yûleliama, akami
olosangelaka bosako bond'olotshi bosangasanga ? 8 Emi ndooliiya toma
tond'Ekelesia benkina akimi olongolaka toma tond'iyo nda lilokambela
bolemo. 9 Akimi l'inyo, akimi lisambaka, emi ntoyaaki bolito eele bonto.
Laalika  aaki  baind'iso  oyakaka  ma  Makedoniya,  iyo  baokokia  iyeli
ind'aphombo banami. Emi nkelaki mbo mpolange iyala bolito eel'inyo
nda baoyi bia, ako nde aakimi ooyaashikiamaka iyopho iko. 10 Seenda
soosolo  enda  Kilisto  eeyala  eel'emi,  lak'onto  oondulia  lomi  wee  ma
liyaatombia  linami  nda  wûli  bond'Akaya.  11  Djoyi  liko  no?  Laalika
mpololange?  Nkumundjeyi  yeeyaka.  12  Aye  baoyi  bayimosange,
ndookeyaa nko likelaka,  laalika yiimola djoyi linda liyaatombia mele
bane baalanga djoyi linda liyaatombia. 
13  Laalika  baiko  baayali  likima  lind'ophoto,  bakambi  banda  nkeso,
basoyaalekia  seenda  likima  linda  Kilisto.  14  Osoko  ephoyali  djoyi
lindaiphepha, laalika la satana likalimwaka seenda bondjelo bond'iyane.
15 Ako nde ephoyali djoyi lin'onene nda la bekambi ben'ande likalimwa
seenda bekambi benda bolotshi. Esuka end'iyo eekoyala seenda bekeleli
bend'iyo. 



16 Emi ndûta lisanga mbo : bonto atonenaki emi Paulu bondeyi. Eende,
woke nde nkina inyo lookela,  loonamba seenda bondeyi,  liiyali  l'emi
liyaatombia  iyema.  17  Baoyi  baayali  emi  lisangaka,  emi  mposange
seenda  baoyi  banda  Nkumu,  aye  seenda  l'inendeyi,  nda  baoyi  banda
liyaatombia.  18  Laalika  banto  phala  liyaatombiaka  nda  baoyi  banda
djoonge,  l'emi ndooko yaatombia.  19 Laalika inyo basi  mpima loyali
yikikiaka baoyi banda basi bondeyi l'osalu. 20 Inyo yiikikiaka eele bonto
oolokola  bontamba,  ooleela  toma  ton'inyo,  oolokanda  nkandju,
oyaatombia,  oolokula ndailongi.  21 Emi ndoosangala nsonyi:  iso toki
boolu.
Nkinabonto ayali la loonga nda djoyi limoolindosanga l'inendeyiayawe
l'emi ndjali la loonga. 22 Iyo beende basi Ebelu? L'emi phiphio. Bayali
nde  basi  Isaliyele  ?  L'emi  phiophio.  Bayali  nde  bankana  banda
Abalahama ? L'emi phiophio.  23 Bakambi banda Kilisto eeyal'iyo ? –
Ndoosanga  seenda  basi  wuli  bond'iphephe-  Emi  yaalekola  nda  baoyi
baaleki  phala,  nda  mbulu  inda  nkandju  iileki  phala  nda  etekeelo  ya
djoonge liipheyane yaalola, ntutama l'eweli mbala phala. 24 Basi Yuda
bankpulaki  mbala  itaano,  bendjali  bakumi  banenyi,  bakumi  banenyi ;
nko mbala ephoko nde ekiyo otokitsha bendjali  benkama benenyi. 25
Emi nkulamaki benoanoa mbala ishato ; bandusaki baoko mbala ishato ;
nyokomwaki mbala  ishato ;  aakimi yiinaka la  waato na ntando ;  nki
n'engunda  enda  ntando  bonkundji  y'iyane  l'otsho  bia.  26  Na  nkendo
mbala  phala,  na  baoyi  banda  yoolo  nd'ekeli,  nda  baoyi  banda  yoolo
m'eele  banto  ban'embe,  nda  baoyi  banda  yoolo  m'eele  bain'ami,  nda
baoyi  banda  yoolo  m'eele  basi  ngili,  nda  baoyi  banda  yoolo  m'eele
bengili l'engili, nda baoyi banda yoolo nd'eswe, nda baoyi banda yoolo
nd'ekeli ben'enene, nda baoyi banda yoolo nd'ateny'and'asi bephoto. 27
Nda djeelo l'esulu, nda yuuph'ilo mbala phala, nda ndjala la mposa, nda
likila toma tonda ila mbala phala, nda mpio l'otaka. 28 Nd'alika baoyi
basoko nda djoonge,  emi ndjali  la  djoyi liileki  bolito eel'emi wina la
wina,  laalika  likenalia  Ekelesia.  29  Ooko  ooyali  boolu  oophim'oyale
l'ande  boolu no ?  oosoobana iyaku,  oophimi  l'ande  likitshame nsonyi
no ? 
30 Nkina emi nkoki liyaatombia, ndookoyaatombia nda djoyi nda boolu
bon'ami.  31  Nkumundjeyi,  ise  ya  Nkumu  end'isoYeso,  one  ooyali



litombiamaka yeeyaka mbo :  emi mposange bophoto. Nda Damaseke,
ileka  l'ekolo inda  Nkumu Areta  aki  litomanya wiiso  bond'ola  baonda
Damaseke  nda  linkanda.  32  Aye  bankitoliaki  ma  lilingisi  nda  lilolo,
nd'etshutshu enda osake, ako nde aakimi yiikaka m'akat'an'ande.

Tshipita 12
1 Ephokoke emi iyatombia,  eende ndookoyaatombia  nda baoyi  baaki
Nkumu ontshumiaka la baakimi yeenaka. 2 Emi yeeyaka bonto omoli
eele Kilisto, ookolamaki elenge nda loola lond'ishato, eyee seenda mbula
benkama l'enenyi- nkina aki la djoonge, mpeye ; nkina atoki la djoonge,
mpeye.  Nkumundjeyi  mele  yeeyaka.  3  Emi  yeeyaka  bont'oko
ookolamaki  nda  Paladiso-  nkina  la  djooge,  nkina  apha  la  djoonge,
mpeye, Nkumundjeyi ondeeya- 4 M'ako emi ndookaki baoyi baph'emi
yeeya lisanga, baoyi baaphokoke banto lisanga. 5 Emi ndookoyaatombia
nd'otsha bond'ont'osoko. Aye emi mpoyatombie nda djoyi l'inami, phee
nko nda yoolu ben'ami.  6 Emi ntolangaka liyaatombia,  tshiki  mpyale
bondeyi  laalika  ndookosanga  baoyi  banda soosolo.  Aye emi  mpokele
seesoko, bonto aphoophinda litombia emi nd'aliko a baoyi band'en'ande,
nkina band'ok'ande eel'emi. 
7  Ma  baoyi  ban'enene  phala  baalekolaki  eel'emi,  nda  mpolekola
litangola, iyo bankaaki eemba seenda liyeke, ekima enda satana, nd'eko
lineny'elo,  nd'emi  mpooyaatombia.  8  Emi  ndotshaki  Nkumu  mbala
ishato nda linimolia eemba ene. 9 Ande osangaki mbo : lolango lonami
loopha l'iyeli likokkaka la we : laalika mpamba en'ami likokamaka eele
basi boolu. Ako nde ayaatombiemi nda boolu bon'ami l'osalu phala nda
boolo bonda kilisto bonkukumie. 10 Ako nd'eyal'emi l'osalu nda boolu
nda itonyi, nd'osamba, nda djeelo, nda okonyo, nd'otsha onda Kilisto ;
laalika nk'ayal'emi boolu nd'eyal'emi boolo. 
11 Emi ndooyala  bondeyi !  Inyo lonkolaki  seeko laalika  inyo laasaki
lindeya.  Emi  ntoki  m'okongo  bonda  ikima  liilekolaki  banene,  nkula
eekimi  mpaapa.  12  Soosolo,  bekeleli  benda  likima  bekelamaki
nd'anteny'an'inyo,  la  bekeleli  la  baoyi  banda iphepha,  la  baoyi  banda
yoolo.  13  Inyo lolekolaki Ekelesia benkina isali  nda baoyi bako no ?
Ephoyali nko ma itshini linda emi ntoyala bolito eel'inyo ? Loyaaphela
nda eoya esoko. 



14 Lookolia, one eyali mbala eesimi oyaaphonga, eesim'olanga liyaka
eel'inyo.  Emi  mpongoyala  bolito  eel'inyo,  laalika  emi  mpase  toma
ton'inyo,  ndokolaasa  inyo  mele.  Laalika  baana  baphoyaabelie
mbotshotshi  toma,  nkombotshotshi  nde  bayaambelie  baana  toma,  la
iyaalesa laalika nyomo in'inyo. 15 Nkina emi ndoolekola lilolanga, inyo
lophonange  iyema ?  16  Djoyi  liiko  liyaale  seeko,  emi  ntoyala  bolito
eel'inyo, laalika ndoololote, ndoolooke bopholu. 17  Emi ndolotshuyaki
eele bonto ookimi olosokoliaka ? 18 Emi ndiikelaki Tito, ndoosokolaki
la  win'iso.  Eko  eende  aolotshuya ?  Iso  totaamanaki  nde  l'Ephopho
end'Olotshi phiophio ? Iso totokendaki nde nda baina bako ? 
19  Inyo  likaneliaka  mbala  bia  mbo :  iso  tuasa  iyaalongia  nda  baiso
ban'inyo ?  Totephela  nd'oso  bonda  Nkumundjeyi  la  Kilisto.  Balangi
ban'ami,  baoyi  bane  bia  bayali  nko  nda  lilongia.  20  Laalika  ndooka
bopholu  mbo :  aokundjwa  lomi  emi  eel'inyo,  munga  mpongo  lotana
nd'iyopho  iilang'emi  la  inyo  lophongo  ntana  lomi  iyopho  ikinyo
otolanga.  Emi  ndooka  bopholu  ay'emi  ndokotana  bokookoli,  luwa,
nkele, yatshwana, bosulu, lotendo, liphatana, baoyi mposo. 21 Ndooka
bopholu  mbo :  Aakita  lomi  emi  eel'inyo,  Nkumundjeyi  en'ami
aokonkitelia  lomi boso bon'inyo.  Asoko emi ndela lomi laalika banto
phala bakelaki bembe boso, bakalimolaki betem'endiyo ma baoyi banda
lonyoto  la  dikitshi  ya  mposa,  la  nsaki  inda  baoyi  ban'ombe  bakiiyo
oyaaka likelaka. 

Tshipita 13
1 Mbala end'ishato ek'ene eeyoy'emi eel'inyo. Djoyi bia liyookikikala
nd'elumvu  ben'anto  baphe  nkula  basato.  2  Emi  ndolosangelaki  boso,
nduuta  lilosangela  faf'ene,  seenda aakimi  ako mbala  end'iphe,  faf'ene
aph'imoyali ako, ndosangela baakelaki bombe boso, l'ankina bia mbo :
nkina  emi  ndookuuta  liyaka,  mpongaoka  iseyi.  3  Laalika  inya  laasa
nemba djoyi linda Kilisto,  ootephela nd'otem'on'ami ;  one opha boolu
eel'inyo, eende one ooyali la mpamba nd'etem'en'inyo. 4 Laalika ande
adjaakemaki nd'osongo bonda ndekesanya la boolu, aye ayali la loomo
ma boolo ena Nkumundjeyi.  Iso toyali boolu l'ande, aye tookoyala la
loomo iso l'ande na mpamba enda Nkumundjeyi eel'inyo. 
5 Loyaokoliaka inyo mele, nda yeeya nkina loyali la yiimelia ; loyaelia



inyo  mele.  Inyo  mele  lopheeye  mbo  Kilisto  ayali  nd'etem'en'inyo ?
Nkina  ephoyalo  seesoko,  ayawe  boyali  mpaapa.  6  Aye  nde  emi
ndoolingamela  mbo  inyo  yeeyaka  mbo  iso  tophoyali  mpaapa.  7  Iso
tootsha  Nkumundjeyi  ay'iso :  Inyo  lotokelake  djoyi  linda  bombe.
Ephoyali  nda  iso  liyala  seenda  bane  bânimelia  inyo  eende  nda  inyo
likela  baoyi  band'asimba,  nkula  iso  tookoyala  seenda  banto  banda
mpaapa.  8  Laalika  iso  tophoyali  la  mpamba  enda  likela  djoyi
liitshikitanyi la baoyi banda soosolo. 9 Iso toyali l'osalu aayal'iso yoolu,
la  inyo  loyali  boolo.  Iso  toolotshelia  la  djoyi  lisoko,  n'inyo  liyala
bolotshi bia. 10 Ma djoyi liko nde esim'okota baoyi bane aaphimi oyali
ako, laalika emi mpooyala la djoyi linda lilokelela la waale aayaala lomi
emi  l'inyo,  seenda  boolo  booki  Nkumundjeyi  onkaaka  nda  liloongia,
apha lilotshaangola. 
11 Nd'esuka, bain'iso, bolingako. Loyaaka bolotshi bia ; lokembiamaka ;
loyaaka  la  mpima  ephoko ;  luulama  wee.  Ako  Nkumundjeyi  enda
lolango la wee aokoyala l'inyo. 12 Losasanaka la iyamuma end'ekila. 13
Bekilami  bia  balolinga.  14  Lolango  lopha  l'iyeli  londa  Nkumu  Yeso
Kilisto,  la  lolango  londa  Nkumundjeyi,  laiyekesaneli  inda  Ephopho
end'Olotshi eyale l'inyauma.


